
“YASHIL IQTISODIYOT”DA 
ENERGETIKA SOHASINI 
INVESTITSION HOLATINING 
STATISTIK TAHLILI

Umarov Faxriddin Umar o‘g‘li
Toshkent moliya instituti katta o‘qituvchisi 

Annotatsiya: Mazkur maqolada barqaror iqtisodiy o‘sishni ta’minlashda “yashil iqtisodiyot”, xususan, qayta tiklanuvchi 
energiya manbalariga investitsiya kiritishning ahamiyati tadqiq etilgan. “Yashil iqtisodiyot”ning energetika sohasiga yo‘nal-
tirilgan investitsiyalarining jahondagi hozirgi holati tahlil qilingan va rivojlanish tendensiyalari aniqlangan.

Kalit so‘zlar: yashil iqtisodiyot, qayta tiklanuvchi energiya manbalari, yashil investitsiyalar, yashil obligatsiyalar, iqtisodiy 
prognoz. 

Abstract: This article explores the importance of investments in the green economy, especially renewable energy, in 
achieving sustainable economic growth. The current state of green economy investments in the energy sector in the world 
is analyzed and development trends are identified.

Key words: green economy, renewable energy sources, green investments, green bonds, economic forecast. 

Аннотация: В данной статье исследуется важность инвестиций в “зеленую экономику”, особенно в возобновля-
емые источники энергии, в обеспечении устойчивого экономического роста. Проанализировано современное 
состояние инвестиций “зеленой экономики” в энергетический сектор в мире и выявлены тенденции развития.

Ключевые слова: зеленая экономика, возобновляемые источники энергии, зеленые инвестиции, зеленые обли-
гации, экономический прогноз. 

K I R I S H 
Birlashgan Millatlar Tashkiloti (BMT) tomonidan ilgari surilayotgan “Barqaror rivojlanish” konsepsiyasi 

dunyo mamlakatlarining asosiy maqsadiga aylangan. XXI asrda barcha davlatlarning yuqori iqtisodiy o‘sishga 
erishish maqsadi barqaror rivojlanish maqsadi bilan almashdi. Bu, o‘z navbatida, jahon iqtisodiyotining barcha 
yo‘nalishlari: qishloq xo‘jaligi, sanoat, transport, moliya, energetika, qurulish sohalari va  barchasi “yashil” tus 
olishi muhimligini anglatadi.

O‘zbekiston Respublikasi Prezidenti Shavkat Mirziyoyev BMT Bosh Assambleyasining 72-sessiyasida 
so‘zlagan nutqida “2022–2026-yillarda O‘zbekiston Respublikasini rivojlantirishning yettita ustuvor yo‘nalishi 
bo‘yicha “Harakatlar strategiyasidan –taraqqiyot strategiyasi sari” mazmun-mohiyati Birlashgan Millatlar Tash-
kilotining Barqaror rivojlanish maqsadlari bilan to‘la hamohang ekanini ta’kidlab o‘tdi [1]. “Harakatlar strate-
giyasi”da mo‘ljallangan tarkibiy o‘zgartirishlarni chuqurlashtirish, milliy iqtisodiyotning yetakchi tarmoqlarini 
mo  dernizatsiya va diversifikatsiya qilish hisobiga uning raqobatbardoshligini oshirish bo‘yicha iqtisodiyotda 
energiya va resurslar sarfini kamaytirish, ishlab chiqarishga energiya tejaydigan texnologiyalarni keng joriy 
etish, qayta tiklanadigan energiya manbalaridan foydalanishni kengaytirish maqsad va vazifalar belgilangan [2].

O‘zbekiston Respublikasi Prezidenti Sh. M. Mirziyoyevning Oliy Majlisga murojaatnomasida 2020-yil va 
keyingi yillarda iqtisodiyot sohasida amalga oshirish zarur bo‘lgan dasturiy va maqsadli vazifalarga atrof-muhitni 
muhofaza qilish va ekologik holatni yaxshilashga e’tiborni kuchaytirish, ishlab chiqarish jarayonini ekologik 
nazorat qilish tizimini takomillashtirish, ekologik audit o‘tkazish tartibini qayta ko‘rib chiqib, xususiy auditorlik 
faoliyatini jonlantirish muhim vazifalar sifatida qayd etildi [3].

M A V Z U G A  O I D  A D A B I Y O T L A R  T A H L I L I
Investitsiya faoliyatida iqtisodiy samaradorlikni oshirish, samaradorlik ko‘rsatkichlarini aniqlash, ularga 

baho berish asosida tegishli xulosalar ishlab chiqishda muhim ahamiyatga ega. Investitsiya samaradorligi 
borasidagi tadqiqotlar umumiqtisodiy muammo sifatida mamlakatimizning qator nazariyotchi va amaliyotchi 
olimlari tomonidan tadqiq etilgan. Jumladan, A. Abdug‘aniyev fikricha, “Iqtisod fanlarida “samaradorlik” va “iqti-
sodiy samaradorlik” tushunchalari – mavjud. Ular mamlakat, tarmoq, korxona, yo‘nalishlar hamda ayrim mah-
sulotlar bo‘yicha aniqlanishi mumkin [3].

Iqtisodchi olim I. Q. Rajabov fikricha, “Samaradorlik tushunchasi bu ishlab chiqarish jarayoni pirovard 
natijalarini o‘zida aks ettiruvchi iqtisodiy ko‘rsatkich sifatida tushunilishi lozim. Iqtisodiy samaradorlik mohi-
yati nafaqat ishlab chiqarish natijalari va xarajatlar o‘rtasidagi arifmetik raqamlar bilan, balki foydali natijalarga 
erishish yo‘lida xarajatlar miqdorini kamaytirish bilan bog‘liq bo‘lgan ishlab chiqarish, taqsimot va ayirboshlash 
munosabatlari orqali ifodalanadi. Ishlab chiqarish samaradorligi xarajatlar va natijalar o‘rtasidagi arifmetik nis-
batgina bo‘lmasdan, balki ishlab chiqarish munosabatlarini aks ettiruvchi iqtisodiy atama...” hisoblanadi [4].

Ushbu korxona samaradorligiga ta’sir etuvchi omillar tahlili borasida, iqtisodchi olim Y. V. Lapin “Investitsi-
yaning asosiy maqsadi sifatidi aksiyadorlar tomonidan quyilgan maqsadga intilish. Samaradorlikning umumiy 
mezoni sifatida esa “kapital samaradorligi” ko‘rsatkichidan foydalanish to‘g‘ri emas. Bozorda samarali ishlash 
va korxonaning yuqori raqobatbardoshligi buxgalteriya foydasi bilan emas, balki tegishli xarajatlarni o‘z vaqtida 
qoplash uchun zarur bo‘lgan pul mablag‘lari bilan tavsiflanadi”.

Yuqoridagi iqtisodchi olimlarning ilmiy ishlarida respublikamizda investitsiya samaradorligi o‘zgarishiga 
ta’sir etuvchi omillar va ularning ta’sirini hisoblash yo‘llarining ilmiy-nazariy va metodologik asoslarini tako-
millashtirishning ba’zi jihatlari yoritilgan. Bularning barchasi milliy iqtisodiyotning investitsiya loyihalarini moli-
yalashtirish manbalari va usullariga ta’sir etuvchi omillar asosida rivojlanish yo‘llarini tadqiq etish va ularni 
moliyaviy ta’minlashning ilmiy-nazariy va metodologik asoslarini takomillashtirish bo‘yicha chuqur tadqiqotlarni 
amalga oshirishni, bularni mamlakatimiz amaliyotiga tatbiq qilib investitsiya faoliyatining moliyalashtirish man-
balari va usullarini shakllantirishni rivojlantirish va takomillashtirish lozimligini talab qiladi.

T A D Q I Q O T  M E T O D O L O G I YA S I
Investitsiya samaradorligi o‘zgarishiga ta’sir etuvchi omillar va ularning ta’sirining joriy holati tahlil qilinib, 

investitsiyalarning korxona moliyaviy barqarorligiga ta’sir etuvchi omillar aniqlangan. Tahlil jarayonida ilmiy 
abstraksiyalash, ekspert baholash, induksiya va deduksiya, taqqoslash, tizimli tahlil usullaridan foydalanilgan.

M U H O K A M A  V A  N A T I J A L A R 
Elektr energetika tarmog‘i insoniyat hayotida doimo muhim o‘rin egallab kelgan. Jamiyat faoliyatining 

barcha turlari energetikaga bo‘lgan talab bilan chambarchas bog‘liqlikda rivojlanib keladi. Insoniyatning evoly-
utsion rivojlanishida suv va shamol tegirmonlari, suv charxpalaklari, o‘z harakati uchun shamol kuchidan foy-
dalanuvchi kemalardan foydalangan holda o‘z ehtiyojlari qondirish yo‘lida ulkan harakatlarni amalga oshirgan. 
Jamiyatning rivojlanishi natijasida ishlab chiqarish, xizmat ko‘rsatish hamda insonlar o‘z ehtiyojlarini samarali 
va tez qondirishga bo‘lgan talab qanchalik oshib borgan bo‘lsa, xuddi shunday insonlarning elektr energetikaga 
bo‘lgan talabi ham parallel ravishda oshib bormoqda.

Energetika vazirligining ma’lumotlariga ko‘ra O‘zbekistonda elektr energiyasi ishlab chiqarishning 7 yillik 
ko‘rsatkichlarini e’lon qildi. 2022-yilda elektr energiyasi ishlab chiqarish hajmi 2016-yilga nisbatan 15,3 mlrd 
kVt/soatga yoki 25,9 foizga ko‘paygan. 2016–2022-yillarda O‘zbekistonda elektr energiyasi ishlab chiqarish 
ko‘rsatkichlari: 2016 yil – 59,0 mlrd kVt/soat; 2017-yil – 60,7 mlrd kVt/soat; 2018-yil – 62,8 mlrd kVt/soat; 2019-
yil – 63,6 mlrd kVt/soat; 2020 yil – 66,4 mlrd kVt/soat; 2021-yil – 71,3 mlrd kVt/soat; 2022-yil – 74,3 mlrd kVt/
soatni tashkil etgan (1-jadval).

Shuningdek, 2022-yilda iste’molchilarga yetkazib berilgan elektr energiyasi hajmi 2016-yilga nisbatan 
16,7 mlrd kVt/soatga yoki 36,5 foizga ko‘payganligini ko‘rishimiz mumkin. 2016–2022-yillarda O‘zbekistonda 
iste’molchilarni elektr energiyasi bilan ta’minlash ko‘rsatkichlari: 2016-yil – 45,7 mlrd kVt/soat; 2017-yil – 
47,4 mlrd kVt/soat; 2018-yil – 50,5 mlrd kVt/soat; 2019-yil – 52,7 mlrd kVt/soat; 2020-yil – 55,8 mlrd kVt/soat; 
2021-yil – 59,1 mlrd kVt/soat; 2022-yil – 62,4 mlrd kVt/soatni tashkil etganligini ko‘rishimiz mumkin.

1-jadval: Hududlar kesimida elektr energiyasi ishlab chiqarish (mln. kVt. s)
Hududlar 2016 2017 2018 2019 2020 2021 2022

O‘zbekiston Respublikasi 59 100,5 60 820,1 62 896,6 63 531,6 66 500,7 71 364,6 74 269,3 
Qoraqalpog‘iston Respublikasi 3 632,7 3 446,1 3 855,9 3 786,1 4 392,4 5 233,9 5 373,9 
Andijon 647,9 847,4 769,5 623,6 372,6 489,2 791,4 
Buxoro 6,8 9,3 6,5 5,5 6,2 7,4 1 578,3 
Jizzax 0,01 0,5 - - - - - 
Qashqadaryo 7 344,3 13 014,0 13 860,2 13 052,3 9 770,7 13 349,7 8 499,0 
Navoiy 9 259,7 8 542,6 8 249,3 9 786,3 11 776,8 11 117,5 11 541,6 
Namangan  0,4 2,5 - 456,1 5 624,6 7 083,9 6 694,0 
Samarqand 6,3 11,7 75,2 80,2 73,5 70,0 38,8 
Surxondaryo 94,4 103,8 87,7 51,1 82,4 180,8 232,3 
Sirdaryo 17 373,5 15 535,8 16 189,1 14 974,5 15 249,1 16 139,1 16 991,0 
Toshkent 19 379,5 17 716,3 18 991,1 19 470,0 18 228,0 16 653,4 19 570,8 
Farg‘ona 321,2 315,5 286,2 251,0 264,4 395,8 393,7 
Xorazm 443,8 604,2 136,3 564,1 209,5 162,9 651,7 
Toshkent sh. 570,2 636,3 384,1 399,1 433,5 480,6 1 912,2 

O‘zbekiston aholisi uchun elektr energiyasidan foydalanishi borasida vaziyat butunlay boshqacha bo‘lib, 
tarifga ko‘ra (1 kVt/soat uchun 295 so‘m), respublika Yevropaning 42 ta mamlakati kiritilgan reytingda shartli 
ravishda 24-o‘rinni egallashi mumkin. Bu, Yevropa mamlakatlari bilan taqqoslaganda, O‘zbekiston aholisi uchun 
elektr energiyasining maqbulligi o‘rtacha darajada deganidir. Agar 1 kVt/soat elektr energiyasi narxi, hukumat 
rejalashtirayotganidek, 480 so‘mgacha oshadigan bo‘lsa, O‘zbekiston ushbu reytingda faqatgina Albaniya va 
Moldovani ortda qoldirib, eng oxirgi o‘rinlardan birini ya’ni 41-o‘rinni egallashi mumkin.

Energiya resurslariga bo‘lgan ichki talab iqtisodiy rivojlanishning kutilayotgan dinamikasi, iqtisodiyot tuzi-
lishining o‘zgarishi va uning o‘ziga xos energiya intensivligi darajasi bilan belgilanadi (1-rasm).

1-rasm: Elektr energiya ta’minoti (mln. kVt/soat)

Unga ko‘ra elektr energiya ta’minoti 2016-yilda 57605,2 mln. kVt/soatni tashkil qilgan bo‘lsa, bu 2022-yil 
yakuniga kelib 76543,3 mln. kVt/soat yoki 75,3 %ga oshganligini ko‘rishimiz mumkin. 2030-yilga kelib res-
publika iste’moli 120.8 mlrd. kVt/s bo‘lishi prognoz qilinmoqda. Shu bilan birga aholining elektr energiyasiga 
bo‘lgan talabi – 21,9 mlrd. kVt/s, iqtisodiy sektorning elektr energiyasiga bo‘lgan talabi – 85,0 mlrd. kVt/s bo‘lishi 
kutilmoqda.

O‘zbekiston Respublikasi 2015-yildan keyingi davrda BMT tomonidan 2030-yilgacha mo‘ljallangan 17 ta 
maqsad va 169 ta vazifalardan iborat barqaror taraqqiyot dasturini qo‘llab-quvvatlab, barqaror rivojlanishni 
uchta sohalari (iqtisodiy, ekologik va ijtimoiy) bo‘yicha kompleks ishlarni olib borishini ma’lum qildi [4]. Barqaror 

taraqqiyot–2030 dasturi yangi 17 ta barqaror taraqqiyot maqsadlari (BTM) dan, yoki global maqsadlardan iborat 
bo‘lib, keyingi 15 yillik davrdagi umumjahon siyosati va sarmoyalar yo‘nalishlarini belgilab beruvchi dasturdir.

2017–2021-yillarda O‘zbekiston Respublikasini rivojlantirishning beshta ustuvor yo‘nalishi bo‘yicha 
Harakatlar strategiyasida belgilangan vazifalarni izchil amalga oshirish, shuningdek, Parij bitimi (Parij, 2015-yil 
12-dekabr) majburiyatlari bajarilishini ta’minlash, iqtisodiyotning bazaviy tarmoklari energiya samaradorligini 
oshirish, iqlim o‘zgarishi oqibatlariga moslashish va ularni yumshatish, “yashil” iqtisodiyotni qo‘llab-quvvatlash-
ning moliyaviy va nomoliyaviy mexanizmlarini ishlab chiqish maqsadida O‘zbekiston Respublikasining “yashil” 
iqtisodiyotga o‘tish strategiyasi tasdiqlandi [5].

Iqtisodiyot va jamiyatni salbiy o‘zgarishlarga bardosh turadigan hamda ularning oqibatlaridan tezda tiklana 
oladigan barqaror rivojlanish konsepsiyasini, barcha turdagi resurslardan (suv, energetika va va h. k.) samarali 
foydalanish masalalarini birinchi o‘ringa chiqardi. Yangi rivojlanish modelini shakllanish jarayonida barqaror 
rivojlanish paradigmasini evolyutsiyasi “yashil” iqtisodiyot konsepsiyasini yaratilishiga sababchi bo‘ldi va jamiyat 
hamda iqtisodiyot tabiiyat tizimlari bilan birga ham ohang tarzda bo‘lishi qayd etila boshlandi[6]. Keyinchalik 
“Global yashil yangi kurs” konsepsiyasi BMTning atrof-muhit dasturi (2009 yil) taklif etildi [7]. 

Uning asosiy mazmuni investitsiyalarni kam uglerodli iqtisodiyotni rivojlantirishga yo‘naltirish va rag‘batlan-
tirishga, ekologik toza texnologiyalarni joriy etishga va ekologik talablarga javob beradigan transport vositalarini 
yaratishga va qo‘llashga, energosamaradorlikni ta’minlashga va iqlim o‘zgarishi bilan bog‘liq masalalarni hal 
etishga qaratilgan.

Bugungi kunda “yashil iqtisodiyot” istiqbolda barqaror rivojlanishning asosi sifatida qaralmoqda va uni 
harakatga keltiruvchi kuch “yashil” texnologiyalarga kiritilayotgan investitsiyalar hisoblanadi. Mazkur texnologiyalar 
energiya va resurslarni tejash, uglerod chiqindilarini kamaytirish, muqobil energiya manbalaridan foydalanish, 
organik qishloq xo‘jaligi mahsulotlarini yetishtirish, chiqindilarni qayta ishlash, umuman iqtisodiyotni tabiat va atrof-
muhitga zarar keltirmasdan rivojlantirishga hamda insoniyatning ekologik xavfsizligini ta’minlashga xizmat qiladi. 
Ayniqsa, hozirgi globallashuv sharoitida qayta tiklanuvchi energiya manbalarining ahamiyati ortib bormoqda.

Mazkur masalaning kulminatsion cho‘qqisi 2015-yilda Fransiyaning parij shahrida o‘tkazilgan BMTning 
iqlim isishiga bag‘ishlangan konferensiyasida 195 mamlakat tomonidan global isish darajasini 2° selsiy dara-
jasida ushlab turish siyosatini qabul qilishi bilan belgilandi. Ushbu konferensiyada 147 mamlakat o‘zining “yashil 
iqtisodiyot” bo‘yicha rejalarini muhokama qildi, qayta tiklanuvchi energiya manbalaridan foydalanish bo‘yicha 
dasturlarni taklif qildi, 167 mamlakat iqlim imkoniyatlaridan kelib chiqib o‘z energiya samaradorligini oshirish 
tavsiyalarini taqdim etgan bo‘lsa, 2022-yil 6-noyabr kuni Sharm ash-Shayxda ochilgan BMTning iqlim o‘zgari shi 
bo‘yicha 27-konferensiyasi bo‘lib o‘tdi. Ushbu konferensiyada 190 dan ortiq davlat vakillari ishtirok etdilar. Kon-
ferensiyada global tahdidlar, masalan, pandemiyalar, tabiiy ofatlar, iqlim ofatlari masalalari to‘xtalib o‘tilgan. 
Shuningdek, ushbu tadbirda O‘zbekiston Respublikasi Senati Raisi Tanzila Narbayeva boshchiligidagi O‘zbe-
kiston delegatsiyasi ham ishtirok etganligini alohida ta’kidlash lozim. Parlament yuqori palatasi raisi o‘z nutqida 
birgalikdagi sa’y-harakatlar bilangina oqibatlari Markaziy Osiyoda ham yaqqol kuzatilayotgan iqlim o‘zgarishi 
muammosiga qarshi turish mumkinligini ta’kidladi.

Parij bitimi doirasida O‘zbekiston 2030-yilgacha YaIM birligiga parnik gazlar chiqarishni 35 foizga kamay-
tirish majburiyatini yana bir bor tasdiqlaydi. Ushbu maqsadlarga erishish uchun qayta tiklanadigan energiya 
manbalarini joriy etish bo‘yicha keng ko‘lamli dasturlar amalga oshirish boshlandi.

2026-yilga kelib “yashil” energetika ulushini 8 ming MVtga etkazishni rejalashtirilmoqda, bu esa karbonat 
angidrid gazi chiqarishni 5 mln tonnaga kamaytirish imkonini beradi. 2030-yilga kelib iqtisodiyotning energiya 
samaradorligini ikki baravar oshirish, qayta tiklanadigan energiya ulushini esa kamida 25 foizga yetkazish 
rejalashtirilgan. O‘zbekiston Orol dengizi inqirozi bilan bog‘liq muammolarni hal etish bo‘yicha qat’iy choralar 
ko‘rmoqda. So‘nggi besh yilda Orol dengizining qurigan tubida 1,7 mln gektardan ortiq o‘rmon plantatsiyalari 
barpo etilgan bo‘lsa, 2026-yilga kelib bu ko‘rsatkich 2,5 mln. gektargacha yoki hududning qariyb 80 foizini 
tashkil etadi. BMT Bosh Assambleyasining maxsus rezolyutsiyasi bilan Orolbo‘yi mintaqasi ekologik innovatsi-
yalar va texnologiyalar zonasi deb e’lon qilinganligini ta’kidlab o‘tildi.

Prognozlar shuni ko‘rsatmoqdaki, 2040-yilga kelib dunyo yalpi ichki mahsulotining energiya sig‘imkor-
ligi 0,93 kVt/dollarga, jon boshiga to‘g‘ri keluvchi energiya iste’moli 22,32 mVt/kishiga, jami energiya iste’moli 
204408,88 mln. mVt ga yetadi. Mamlakatlarning an’anaviy energiya manbalaridan foydalanishni kamaytirib, 
qayta tiklanuvchi energiya manbalariga ko‘proq e’tibor qaratishlariga quyidagi omillar ta’sir ko‘rsatdi:

● qayta tiklanadigan energiya manbalaridan texnologik jarayonda foydalanish hisobiga narx raqobatining 
o‘sishi;

● mazkur sektor rivojlanishi uchun ijobiy siyosiy tashabbuslar;
● moliyalashtirishdagi nisbatan erkin sharoitlar;
● energetik va ekologik muammolarni hal qilish masalasi;
● rivojlanayotgan mamlakatlarning o‘sib borayotan iqtisodiyotining energiyaga ortib borayotgan talabi;
● energiyani barchaga birdek mavjudligini ta’minlash va energetik qashshoqlikdan qutulish.

Barqaror iqtisodiy o‘sishni ta’minlash va iqtisodiyotning rivojlanish darajasi ko‘p jihatdan energiya resurslari 
zaxiralariga bog‘liq. Hozirgacha dunyoda aniqlangan tabiiy energiya manbalari zaxiralari energiya iste’molining 
bugungi kun darajasida iste’mol qilinsa, 54 yil davomida energiyaga bo‘lgan ehtiyojimizni qondirish imkonini 
beradi, xolos. Biroq ma’lumki, jamiyat va iqtisodiyot rivojlanishi bir joyda to‘xtab turmaydi. Rivojlanish va iqti-
sodiy o‘sish energiyaga bo‘lgan ehtiyojning ortishiga olib keladi va energiya tanqisligi muammosi vujudga 
kelishi xavfini tug‘diradi. 2040-yilga kelib jahon YaIM energiya sig‘imkorligi 0,08 t. n. e./ming dollarga yetishi 
kutilmoqda. shu bois an’anaviy energiya manbalari zaxiralarining kamayib borishi sharoitida qayta tiklanadigan 
energiya manbalarining inson hayoti va faoliyatidagi ahamiyati va dolzarbligi ortib bormoqda

Yildan yilga ayrim mamlakatlarda yashil iqtisodiyotga investitsiya kiritish darajasi pasayganiga qara-
masdan, rivojlanayotgan mamlakatlarning ayrimlarida qayta tiklanadigan energiya manbalarini investitsi-
yalashni qo‘llab-quvvatlash bo‘yicha davlat maqsadli dasturlari ishlab chiqilmoqda, bunday mamlakatlar qa -
toriga Hindiston, Argentina, Misr va BAAni kiritish mumkin. Rivojlangan mamlakatlarda quyosh energiyasiga 
investitsiyalar miqdori 57,4 milliard dollarga, rivojlanayotgan mamlakatlarda esa 58,6 milliard dollarga teng 
bo‘ldi. Investitsiyalardagi bunday katta ulushni quyosh energetikasi samardorligining boshqalariga nisbatan 
yuqoriligi va boshqa tiklanadigan energiya manbalariga nisbatan ekspluatatsiya xarajatlarining kamligi bilan 
tushuntirish mumkin. “Yashil investitsiyalar” tarkibiy ulushining keyingi o‘rnini shamol energiyasiga bo‘lgan 
investitsiyalar egallaydi. Rivojlangan mamlakatlarda bu ko‘rsatkich 59,4 milliard dollarga, rivojlanayotgan mam-
lakatlarda 50,7 milliard dollarga teng bo‘ldi. Ahamiyatli jihati shundaki, jahonda quyosh energiyasidan foyda-
lanishni investitsiyalash ulushining yuqori bo‘lishiga qaramasdan, rivojlangan mamlakatlarda “yashil investit-
siya”lar ko‘proq shamol energiyasiga, rivojlanayotgan mamlakatlarda esa quyosh energiyasiga yo‘naltirilgan. 
Buni ushbu mamlakatlar geografik va iqlimiy sharoitlari bilan bog‘liq omillar orqali tavsiflash mumkin. Biomassa, 
bioyoqilg‘i, kichik gidrostansiyalar, geotermal va dengiz energiyalari kabi boshqa tiklanadigan energiya man-
balariga investitsiyalar ulushi jamiga nisbatan juda kam bo‘lib, 2021-yilda rivojlangan mamlakatlarda 8,2 mil-
liard dollarga, rivojlanayotgan mamlakatlarda 7,31 milliard dollarga teng bo‘ldi. 

■ Tarmoqlar bo‘yicha energiya almashinuviga global investitsiyalar.
■ Qayta tiklanadigan energiya va elektrlashtirilgan transport eng katta ikki toifani tashkil etdi. 2021-yilda 

shamol va quyosh kabi yangi rekordlar o‘rnatish va elektr transport vositalari savdosi o‘sdi.
■ Kompaniyalar, hukumatlar va uy xo‘jaliklari yangi qayta tiklanadigan energiyaga 366 milliard dollar sar-

moya kiritdi, quvvati esa 2021-yilga nisbatan 6,5 foizga oshgan. 
■ Shuningdek, ular elektr energiyasiga 273 milliard dollar sarfladilar, transport vositalari va tegishli quv-

vatlash (zar yadlash) infratuzilma obyektlari 77% ga o‘sdi. Hozirgi tendensiyalar bo‘yicha elektrlashgan 
trasport sektori qayta tiklanadigan energiyadan o‘zib ketishi kerak. 

■ Xarajatlarning keyingi eng yirik tarmoqlari elektrlashtirilgan issiqlik – 53 milliard dollar va yadroviy ener-
getika – 31 mlrd dollar bo‘ldi. 

■ Birgalikda, toza quvvat va elektrlashtirish (qayta tiklanadigan energiya, yadro, energiya saqlash va 
elektrlashtirilgan transport va issiqlik)ga investitsiyalarning katta qismini ya’ni 731 milliard dollarga teng 
ulushni vodorod, uglerodni saqlash va barqaror materiallar tashkil etdi.

X U L O S A 
1. Global darajada yashil iqtisodiyotga o‘tish katta miqdordagi moliyaviy mablag‘larni talab etadi. Xalqaro 

energetika agentligining 2050-yilgacha CO2 emissiyasini ikki baravarga kamaytirish bo‘yicha turli 
senariylari shuni ko‘rsatmoqdaki, ushbu maqsadga erishish uchun “yashil iqtisodiyot”ga qo‘shimcha 
investitsiyalar miqdori dunyo YaIMning 1–2,5% darajasida bo‘lishi talab etiladi. Ahamiyatlisi shundaki, 
mazkur investitsiyalarning katta qismi qurilish va transport sohasini “yashillashtirish” uchun yo‘naltirilishi 
kerak bo‘ladi.

2. Moliyaviy, bank va sug‘urta investitsiyalari “yashil iqtsodiyot”ga kiritilayotgan xususiy investitsiyalarning 
bosh manbasiga aylanmoqda. Moliyaviy xizmatlar va investitsion sektorda katta miqdorda kapital ayla-
nadi va bu “yashil iqtisodiyot”ga investitsiyalar kiritishning potensial manbalari sifatida qaralishi mumkin. 
Bugungi kunda “yashil iqtisodiyot”ga investitsiyalar kiritishga davlat va xususiy sektorning institutsional 
investorlari, banklar va sug‘urta kompaniyalari ekologik, ijtimoiy va boshqaruv risklarini kamaytirish 
maqsadini ko‘zlagan holda “yashil texnologiyalar”dan foydalanishga o‘z qiziqishlarini bildirishmoqda. 
Mikromoliyalashtirish jamoat va qishloq darajasidagi loyihalar uchun salohiyatli, muhim o‘rin egalaydi. 
U past daromadli aholiga o‘z mablag‘larini resurs va energiya tejashga joriy qilish imkonini hamda 
ushbu faoliyatning xavfxatar darajasini pasaytirish imkonini beradi.

3. “Yashil iqtisodiyot”ni moliyalashtirishga bo‘lgan ehtiyojni qondirish imkoniyatlari mavjud. Investitsion 
loyihalarni moliyalashtirishda xususiy sektor uchun davlat tomonidan “yashil iqtisodiyot”ni qo‘llab-quv-
vatlashga xizmat qiluvchi siyosiy, moliyaviy va soliq dastaklarini qo‘llashi samarali hisoblanadi. 

